
Rooikoos Willemse is soek.

Abraham De Vries.

Tussen die Swartberge en die see lê daar meer stories rond as klippe en bokspore. En die ergste is dat die meeste van die stories waar is. Vra maar vir my, ek kom van daardie wêreld af. En my een swak puntjie - nuuskierigheid - is oersterk. 

Rooikoos Willemse die had ook so 'n swak puntjie. Haai, en hy was so 'n goeie man as hy nugter was, maar nugter was hy bloed​min voor daardie Saterdag waarop die storie begin. 

Hoekom hy aan die drink geraak het, het g'n mens geweet nie, miskien omdat g'n mens dit gemerk het voordat dit al taamlik ver boom se kant toe gestaan het met hom nie. Maar ewentewil, toe Barrydale se eerste span daardie Saterdag op my dorp kom speel, toe was Rooikoos Willemse al by die stadium waarop mens sou kon se die tier lê hom vas en hy skop nie eens meer nie; die melk loop sommer maar net in sy mond in! 

Rooikoos Willemse was 'n groot en 'n sterk man, nou sommer donker sterk, en as 'n mens hom so van agter af sien wegloop het, het hy meestal gelyk soos 'n groot jongkalf wat nou net uit die dip​bak uitwaggel. 

“Ai ... ai ... ,” het die meeste mense dan gesê. By gebrek aan 'n woord om hul jammerte beter uit te druk. “Sy pa se plaas en sy stukkie grond en sy oorlede vrou se plotjie hier op die dorp is al als deur sy keel, maar sy nek bly droog!” 

Oplaas, en daardie Saterdag toe Barrydale se eerste span daar kom speel het ook, het hy in die hotel gewoon, sodat hy nie ver hoef te loop nie, en omdat die hotelbaas darem toegesien het dat hy kos ook kry. 

Nou ja, kyk, voor so 'n wedstryd gaan eet die boere mos darem eers ietsie en die manne wat saamgekom het om vir hul span te skree, gaan tel bietjie moed op of spoel die week se stowwerigheid af met 'n biertjie of twee. So was dit toe ook daardie Saterdag, maar daardie Saterdag was daar neukery, want Rooikoos Wil​lemse het die oggend so teen halfelf se kant al homself sitgemaak daar in die hoek van die kantien onderkant die almanak van die garage - die almanak waarteen die dominee so gepreek het. Die een met die meisie op. Die meisie met die mini, ja. Maar kyk, toe gebeur het wat met Rooikoos gebeur het, was sulke goed soos mini's nog nie bekend nie. Daaroor sien .... 

Ewentewil, daar sit Rooikoos toe met sy groot lummes. En met sy rooi kop en sy rooi baard. Vroeër, sê die mense, het hy die baard gereeld geskeer, toe was dit net so 'n duim of drie lank. Maar later het hy hom nie meer daaraan gesteur nie. Daardie Sa​terdag het Rooikoos se baard gehang soos die van Vader Tyd self. 

'n Verskrikking, man 'n verskrikking, en jy kon - selfs daardie Saterdag - boonop nog aan die man sien hoe sterk hy was. 

Die Barrydalers kom in, liewe, goeie mense, niks mee verkeerd nie, en buitendien vrolik, want daardie jaar het Barrydale sommer 'n baie lekker spannetjie gehad en vir my dorp was hulle nie bang nie. 

Die Barrydalers het die rusie nie begin nie, ek glo dit nie, en dit maak ook nie saak wie die rusie begin het nie, maar oplaas - net hier voor ete gelukkig - toe was daar rusie en Rooikoos Willemse het gebulder soos hy gebulder het toe hy nag geboer het. Want die man het 'n stem gehad, dit sal ek jou vertel, die man het 'n stem gehad so as g'n haaifaai vandag het nie. 

“Julle ditse-datse-ditse-datse ...” en ek wil die woorde nie hier oorsê nie, want hier is vroumense. Een woord op die ander, een skelwoord op die ander, en later toe was dit so by appelswaai. Maar toe kom die eienaar van die hotel en hy praat met Rooikoos. En hy praat met die Barrydalers. 'n Snaakse man was hy, daardie mannetjie van die hotel. G'n mens kon met hom redeneer nie. En hy was 'n klein mannetjie, my portuur. 

Dus. Die Barrydalers wil nie hulle naam sleg maak nie. Hulle daar uit. En Rooikoos bulder agter hulle aan: “Ek sal daar wees vemirrag, ditsemsedatsemse,” en al die soort dreigemente. 

Rooikoos was die agtermiddag daar. Dit was sy fout. Want ek het al vir jou gesê Barrydale het daardie jaar 'n spannetjie gehad wat W.P. sou laat les opsê het. En ek het jou al gesê Rooikoos had 'n stem soos 'n beeskalf se bulbulk. 

Wat die agtermiddag met die Barrydalers aan die gang was, weet g'n mens tot vandag se dag toe nie, maar op loop kon hulle nie kom nie. 

Dan skop die losskakel doer agter oor die doellyn as hy hom in die hoek wil neersit vir die een vleueltjie - 'n donker​kopkereltjie met sulke bakbene, ek onthou hom nog. Hy's later getroud met Meisie van nig Meraai, en hulle kinders het almal ook sulke bakbene, jy moet maar oplet. 

Of die senter slaan die bal aan. 

Of die haker kan voor die pale nie bal kry nie. 

Of die skrumskakel word aan sy broek se stert oor die kantlyn gepluk. 

Daar kon daardie Saterdagmiddag vir Barrydale niks gebeur wat reg is nie. En daar was nie 'n fout in die boek nie of hulle het hom gemaak. 

Maar kyk, my dorp het - dit het ek al gesê - nie 'n kat se kans gehad teen hulle nie. Dit was daardie jaar wat die onderwysers, ook begin rugby speel het en om die mense nou nie in die gesig te vat nie, kry hulle toe plekke, maar man, dit was 'n fout so groot soos 'n waenhuisdeur. Kantoorhandjies, bang, mik-mik hol nes vlakhase ... 

Ewentewil. Hier kort voor die eindfluitjie toe loop my dorp nog so kop aan kop met Barrydale. En kyk, nou moet jy darem verstaan, dit het g'n mens verwag nie. G'n mens nie, behalwe Rooikoos Willemse in sy dronkenskap. Jong, en die boere gaan te kere. Soos hulle die motors om die veld getrek het om te sit en kyk, en luister na die Transvaal-Boland-wedstryd oor die radio's, so het daardie motors gestaan en daar was later - soos ek gesê het - g'n mens meer in die motors nie. Almal het gestaan en gil en skreeu en as daar 'n dak was, het hy afgeval, maar daar was net die blou lug en hy't oopgetrek. 

En toe gebeur dit mos. Dit was voor die pale. 

En Barrydale kry ‘n strafskop. 

Izak Bruwer was so teleurgesteld, hy't sommer op heelagter loop sit en aan 'n grassie sit kou. Want dit was 'n skop wat g'n mens kon misskop nie, selfs nie, Antjie van my nie, en sy's 'n meisiekind.En dit word stil. 

Ou boetie, en die man stel die bal. En g'n mens haal asem nie. 

En die vroumense laat hul breiwerk op hul skoot sak. 

En toe maak Rooikoos Willemse die fout. 

Hy staan daar langs die kantlyn op sy kierie en leun - hy't am​melie 'n kierie by hom gedra. En toe die losskakeltjie so nader kom om te skop, toe skreeu hy met daardie bulkstem van hom, hy skreeu: “Drop, jou ditsemsedatsemse, drop sê ek vir jou!”

En, raai, dis nes of die mannetjie - ek sien hom nog so voor my - dis nes of sy bene so waggel onder hom soos iemand wat 'n lamte kry, en hy skop die bal doer in die arnosterbossies in, maar nie hoër as 'n wingerdstoel van die grond af nie! 

Toe blaas die eindfluitjie. 

Nou ja, soos jy kan begryp, daardie aand was daar nie 'n beter man op my dorp se kroeg as Rooikoos Willemse nie. En daar was nie 'n man wat meer drankies gekry het ook nie. Want hy't mos nou my dorp gehelp dat ons nie verloor teen daar​die bulspannetjie van Barrydale nie. 

Maar - dit het ek al gesê - Rooikoos het sy maat nie meer geken nie. Hulle sê hy't nog so gesit daar onder die almanak, toe slaan hy reg agteroor, bo van die stoeltjie af, so uit soos 'n kers, so dronk soos 'n vark wat parsdoppe gevreet het. 

Hoe die Barrydalers hom daar weggekry het, weet g'n mens tot vandag toe nie, maar daardie nag toe neem hulle hom saam Barry​dale toe. Net so in sy dronkenskap. 

Maar man, dis nie die ergste nie. Wat die jongklomp toe te doen het, hulle skeer sy baard af - daardie rooi baard van hom wat hy gedra het van sy jongdae af. Die skeer hulle af. 

En hulle is nie links nie, kry daar by een van die vrouens kleur​sel, en hulle was sy kop en hulle maak sy kop pik-, pikswart. Party mense se dis skoenpolitoer wat hulle aangesmeer het, maar ek ken die Barrydalers nie so nie, my pa was self een. 

Toe kry hulle vir hom 'n kamer in die hotel daar op Barrydale, hulle betaal vir hom vir die nag en daar los hulle hom toe. Op die bed. Uitgetrek, toegemaak, de lot. Nie pajamas nie, dit was nie so koud nie. 

Daar, in die hotel op Barrydale, word Rooikoos Willemse toe die volgende oggend - nog 'n Sondagoggend daarby - wakker. Toe kom die kelner in met die koffie. 

“Wanneer het jy dan hier begin werk?” vra Rooikoos, want hy dink mos nou hy is op my dorp in die hotel. 

“Nee, meneer, maar ek werk al jare hier op Barriesdale,” antwoord die man. 

“Waar?” 

“Hier op Barriesdale, meneer. Hier is meneer se koffie.” Rooikoos sê toe niks verder nie, want teen daardie tyd het hy al agtergekom die kamer lyk nie soos nommer elf in die hotel op my dorp nie. 

Hy drink toe die koffie en hy sit die koppie neer en hy vryf so oor sy gesig, soos elke oggend. 

En daar's niks .. 

Hy staan stadig op en hy bekruip die spieël soos iemand wat vooraf weet hy gaan skrik. 

Skoon gesig. Swart kop. 

Dis wat hy in die spieël sien. Hy't lank so gestaan en kyk. 

Toe gaan sit hy weer stadig op die bed en hy probeer dink, maar wat die vorige dag gebeur het, kon hy natuurlik glad nie meer ont​hou nie. 

“Barrydale,” sê hy vir homself. “Barrydale ...” 

Hy staan weer op en hy kyk weer in die spieël. Skoon gesig, Swart hare. 

Hy kyk na die stoel. Ja-nee, maar daar lê sy klere. Hy kyk by die venster uit, maar buite sien hy 'n gesig wat hy glad nie ken nie. Oorkant sy kamervenster in die hotel op my dorp is die stadsaal, en hier is dan nou 'n appelboord. 

Rooikoos Willemse haal toe stadig asem. Drie maal. Hy loop na die stoel toe, hy vat sy klere en hy trek hom stadig aan. Toe kyk hy weer in die spieël. 

En toe loop hy by die deur uit. 

Onder in die ingangsportaal van die hotel staan 'n telefoonhok​kie. Hy stap soontoe, soek in sy sakke na geld en draai die slinger​tjie. Hy vra die nommer van die hotel op my dorp, die sentrale se vir hom sy sal hom sommer dadelik deurskakel, en hy bly staan. Een van die skoonmakers in die hotel op my dorp gee antwoord, want die eienaar van die hotel het Sondae altyd bietjie later geslaap. 

“Ja, meneer. ..” 

Toe weet Rooikoos nie wat om te sê nie. Hy staan net en die eerste groot traan loop oor sy gladgeskeerde wange. Net voordat die man aan die ander kant weer die telefoon wil neersit, toe kry Rooikoos dit oor sy hart - en oor sy lippe. 

“Is dit jy, Jan?” vra hy. “Ja, meneer.”

“Ken jy vir Rooikoos Willemse, Jan?” “Ja, meneer. Ek ken hom, meneer.”

Dit was Rooikoos se hart te veel en hy moes eers klaar huil oor daar darem iemand is wat hom ken ...

“Jan, jy moet nou mooi luister,” sê hy na 'n rukkie. “Gaan na Rooikoos Willemse se kamer toe, nommer elf, en dan kyk jy of hy daar is ...” 

“Ja, meneer. ..” 

Weg is die man, om te gaan kyk. 

En Rooikoos staan met die gehoorbuis in sy hand en die trane loop oor sy wange, omdat daar niemand, niemand meer is om mee te praat nie, noudat hy praat so nodig het. 

Hy sê vir die dooie gehoorbuis in sy hand, hy sê - so sag - sê hy: 

“En, Jan, as ou Rooikoos Willemse daar is, my oudste, as dan ... dan mag die liewe Here alleen weet wie ek is.” 

